
Oiartzungo kirolariak Astigarragan arituko dira IX. Sagar Uzta 

DV. Datorren igandean, hilaren 27an, Astigarragan IX. Sagar Uzta festaren barruan, herrien arteko 
sagardogintzako herri kirolen lehiaketa egingo dute bigarren urtez. Lehiaketak hiru kirol-proba ditu: 
lehenengo, parte hartzen duen talde bakoitzak (hiru gizon eta emakume batek osatuta) sagar karga erdi 
bat (150 kilo) kizkiaz jaso beharko du. Saskietan bildutako sagarrak zakuetan sartuko dituzte eta 
aldamenean izango duten leraren gainean jarri beharko dituzte zakuak.  

Jarraian, sagar karga bat (300 kilo) leratik tiraka tolarera garraiatu beharko dute, hamar plazako luzera 
eginez. Azkenik, sagar karga erdi bat matxakara bota eta txikitu egin beharko dute taldekideek. 
Lehiaketarako zehaztutako arauen arabera denbora gutxienean lana ondoen betetzen duena izango da 
irabazle.  

Iaz egindako lehen lehiaketan - hura ere Goldea, Herri Kirol Ba-tzordeak antolatu zuen-, lau taldek hartu 
zuten parte: Urnietak, Hernanik, Baserritar gazteek eta Astigarragak. Astigarragakoek lortu zuten txapela, 
kirol-proba guztiak 23 minututan gaindituz. Aurten, berriz, honako sei taldeetako kirolariek hartuko dute 
parte: Oiartzun, Orereta, Urnieta, Bentak, Bidasoa-Urumea eta Astigarraga. Lehiaketa hasteko hitzordua 
arratsaldeko 17:30ean dago jarrita, Joseba Barandiaran plazan. 

Gaizka Saizar   

Aste honetan futbolean lehen mailako partiduak jokatuko dira eta jardunaldia aztertzeko Oiartzun Irratiak 
(FM. 107), gaur eguardiko 13:00etan, programa berezia eskainiko du eta gonbidatua Gaizka Saizar 
oiartzuarra (Tenerifeko jokalaria) izango da. Asteazkenean Athletiken aurka jokatuko dute eta denboraldia 
nola hasi duen galdetuko diote. Emai-tzen errepasoa ere egingo dute, Joxemigel Lopezeren eskutik. 

Ludoteka   

Herriko gurasoei ikasturte honetan ludoteka zerbitzua izango dela jakinarazi nahi die Udalak. Abaraxka 
udal ludoteka zerbitzua urrian jarriko da martxan, Fermiñene eraikineko lanak buka-tzen direnean, bertan 
egongo baita. Aurreko urteetan Jolas Txokoan egin den modura, LH 1. eta 6. Maila bitarteko haurrei 
eskainiko zaie ludoteka zerbitzua.  

Urrian ate irekietako egunak izango dira ludotekan, haurrek eta gurasoek toki berria eta zerbitzua 
ezagutzeko aukera izan dezaten.  

Ate irekiak egiten diren egunetan, izena eman gabe parte hartu ahal izango dute haurrek ludotekako 
ekintza guztietan. Ludotekaren irekiera festa ere egingo dute. 

Astelehenetik ostiralera eskainiko da ludoteka zerbitzua, 16:30etik 19:30era. Abaraxkako bazkide izateko 
bete beharko diren baldin-tzak hauek izango dira: oiartzuarra izatea edo Oiartzunen ikastea, Lehen 
Hezkuntzako ikaslea izatea eta orria egoki bete eta urteko kuota ordaintzea. 

Ttiruki enpresak kudeatuko du ludoteka zerbitzua, haurren aisialdian esperientzia duten lagunek osatua.  

Ludotekaz gain, Gazte Informazio Bulegoa eta uztaileko udaleku irekiak ere kudeatzen ditu Ttirukik. Laster 
Gazte Informazio Bulegoak ere kokaleku berria izango du, Mendiburu kalean.  

Jaiotza   

Asteartean, Donostisako Ospitalean jaio ziren 15 haurren artean Araia San Roman Iraola oiartzuarra jaio 
zen. Zorionak.  

